
በኢትዮጵያ ከኤድስ ነፃ የሆነ ትውልድ ለመፍጠር ጊዜው አሁን ነው! 

አምባሳደር ፓትሪሺያ ኤም. ሃስላክ (በኢትዮጵያ የአሜሪካ አምባሳደር)       

የ2008ቱን ዓለም አቀፍ የኤድስ ቀን በምናስብበት በዚህ ቀን ቆም ብለን በኤድስ የተጠቁ 
ወንዶችን፣ሴቶችንና ህጻናትን ቁጥር 90 በመቶ ለመቀነስ የሚያስፈልጉን መሣሪዎች፣ ሳይንሳዊ 
ዕውቀትና የጋራ ግቦች ኖረውን ቢሆን ብለን እናስብ፡፡ ኤች አይ ቪ ቫይረስ የኅብረተሰባችን 
የጤና ሥጋት መሆኑ አብቅቶ፤ማንም ሰው የማይገለልበትን ሁኔታ የሚፈጥር ከኤድስ ነፃ የሆነ 
ትውልድ መፍጠር መቻልንም እናስብ፡፡ ይህ ሁሉ የማይታሰብበት ጊዜ የነበረ ቢሆንም፤ ዛሬ 
ግን የሚቻል ሆኗል፡፡ ይህንን ግብ ለመምታትም ያለውን አጋጣሚ ሁሉ መጠቀም ይኖርብናል፡፡ 
የዘንድሮው ዓለም አቀፍ የኤድስ ቀን መሪ ቃልም እንደሚያመለክተው፡- “ተገቢውን እርምጃ 
ለመውሰድ ጊዜው አሁን ነው!” 

የኤች አይ ቪ/ ኤድስ ስርጭትን በመግታት ዙሪያ የተቀረጹ ፕሮግራሞች ትግበራ ላይ 
የምናተኩርበት ጊዜ አሁን ነው፡፡ ባለፉት 15 ዓመታት የምዕተ ዓመቱ የልማት ግቦችን 
ለማሳካት በጋራ ጥረት አመርቂ ውጤት ልናስመዘግብ ችለናል፡፡ ዛሬም አዳዲስ የተወጠኑ ዓለም 
አቀፍ ግቦችን በሚመለከት በተደረሰው ስምምነት መሠረት እ.ኤ.አ. በ2030 የኤድስ ወረርሽኝን 
ለማስወገድ በአንድነት ቆመን የጋራ ቁርጠኝነታችንን ማሳየት ይኖርብናል፡፡  

ፕሬዚዳንት ኦባማ በዚህ ዓመት ለፕሬዚዳንቱ አስቸኳይ የኤድስ እርዳታ ዕቅድ እ.ኤ.አ. ለ2016 
እና ለ2017 ወሳኝ የኤች አይ ቪ መከላከልና ህክምና ግቦችን አስቀምጠዋል፡፡ እ.ኤ.አ. በ2017 
ማብቂያ በፕሬዚዳንቱ አስቸኳይ የኤድስ እርዳታ ዕቅድ 12.9 ሚሊዮን ሰዎች ህይወት-አድን 
የሆነ የኤች አይ ቪ ህክምና ያገኛሉ፤13 ሚሊዮን የሚሆኑ ወንዶች ደግሞ እንዲገረዙ 
ይደረጋሉ፡፡ በተጨማሪም  የፕሬዚዳንቱ አስቸኳይ የኤድስ እርዳታ ዕቅድ የበሽታው ስርጭት 
በበረታባቸው ከሰሃራ በታች ባሉ ሀገራት በኤች አይ ቪ የሚያዙ ልጃገረዶችንና ሴቶችን ቁጥር 
በ40 ከመቶ ለመቀነስ ተግቶ ይሠራል፡፡ ይህም የአሜሪካ መንግሥት በዚህ ረገድ የዚህ ዓይነቱን 
ግብ ሲያስቀምጥ የመጀመሪያው ያደርገዋል፡፡ 

የፕሬዚዳንቱ አስቸኳይ የኤድስ እርዳታ ዕቅድ በኢትዮጵያ 381,000 ወንዶች፣ ሴቶችና ህጻናት 
ህይወት-አድን የሆነውን የኤድስ ህክምና እንዲያገኙ ቀጥተኛ የሆነ ድጋፍ ይሰጣል፡፡ 
በተጨማሪም 760,000 ወላጅ አልባና ተጋላጭ ህጻናትን ጨምሮ፤ 1,138,600 የሚሆኑ 
ተጠቂዎች ድጋፍና ክብካቤ በማግኘት ላይ ይገኛሉ፡፡ በመገባድድ ላይ ባለው የአውሮፓውያኑ 
ዓመት ቫይረሱ ከእናት ወደ ልጅ እንዳይተላለፍ በማድረግ ዙሪያ የተቀረጹ የፕሬዚዳንቱ 
አስቸኳይ የኤድስ እርዳታ ዕቅድ ፕሮግራሞች፤ 18,600 እናቶች ክትትል ተደርጎላቸው 
የሚወልዷቸው ህጻናት ከቫይረሱ ነፃ የሚሆኑበት ዕድል ከፍ እንዲል ተደርጓል፡፡ ይህ አሃዝ 
እ.ኤ.አ. በ2015 ከቫይረሱ ጋር የሚኖሩ ነፍሰጡር ሴቶች ሁለት ሦስተኛው ነው ተብሎ 
ይገመታል፡፡ 

 



የፕሬዚዳንቱ አስቸኳይ የኤድስ እርዳታ ዕቅድ የኢትዮጵያ መንግሥት ከኤድስ ነፃ የሆነ 
ትውልድ ለመፍጠር የገባውን ቃል የሚጋራ በመሆኑ ይህን ቁርጠኛ አቋም በመደገፍ ላይ 
ይገኛል፡፡ አዲስ በኤድስ የሚጠቁ ሰዎች ቁጥር በኤድስ ከሚሞቱ ሰዎች ቁጥር በታች 
ወደሆነበት የስኬት ደረጃ ከደረሱ የመጀመሪያዎቹ የአፍሪካ ሀገራት ኢትዮጵያ አንዷ ናት፡፡ 
ስለሆነም የፕሬዚዳንቱ አስቸኳይ የኤድስ እርዳታ ዕቅድ በረጅም ጊዜ ትኩረት ሰጥቶ በሀገሪቱ 
በቀጣይ በበሽታው የሚያዙ የአዲስ ተጠቂዎችን ቁጥርም ሆነ ከኤድስ ጋር ተያያዥ የሆነ 
ሞትን በመቀነስ ላይ እየሠራ ነው የሚለው ሁሉንም የሚያስማማ ነው፡፡ 

ግቦቻችንን ለማሳካት የሚጠብቀን ሥራ ቀላል የሚባል አይደለም፡፡ ለስኬት ለመብቃት በጋራ 
ኃላፊነታችን በመወጣት ጥረቶቻችንን ማጠናከር ይኖርብናል፡፡ አጋርነታችንን የጀመርነው ገና 
ወረርሽኙ እጅግ የከፋ በነበረበት ሰዓት ነበር፡፡ አሁንም ግን የጀመርነውን ሥራ ለማጠናቀቅ ብዙ 
ይጠበቅብናል፡፡ 

በዛሬው ዕለት የመንግሥት ባለሥልጣናት፣ ሳይንቲስቶች፣የሲቪክ ማህበረሰብ አባላት፣እምነት-
ተኮር ተቋማት፣ እንዲሁም የግሉ ዘርፍ ተዋንያን ይህንን ክፉ ወረርሽኝ በጋራ እንዲዋጉ 
ጥሪያችንን እናቀርባለን፡፡ ሁሉን-አቀፍ የሆነ ከኤድስ ነፃ የሆነ ትውልድ መፍጠር እንችላለን፡፡ 
ይህንንም እውን ለማድረግ በጋራ የጀመርነውን ሥራ አጠናክረን መቀጠል ይኖርብናል፡፡ 

ተገቢውን እርምጃ ለመውሰድም ጊዜው አሁን ነው፡፡  

 


